
Fondacioni “Përkrahje për
Mbrojtjen Juridike të Hashim
Thaçit” ka reaguar pas paqartësive
të krijuara në publik lidhur me
ndërprerjen e kontratës me disa
prej avokatëve të Thaçit në Hagë
dhe shqetësimet e krijuara te
qytetarët lidhur me procesin
gjyqësor. Në reagimin e tyre, ky

fondacion shpreh shqetësime
lidhur me procesin e stërzgjatur
përtej çdo parashikimi, duke thënë
se shpenzimet e ekipeve të
mbrojtjes po bëhen të
papërballueshme. “Kufizimi i
shpenzimeve të mbrojtjes nga
Ministria e Drejtësisë ka
pamundësuar vazhdimin e

kontratës përkatëse dhe se shuma
e kufizuar nga kjo ministri, si e
tillë, nuk është e mjaftueshme as
për shpenzimet mujore të stafit
mbështetës të një avokati
ndërkombëtar”, është theksuar në
reagimin për medie të Fondacionit
“Përkrahje për Mbrojtjen Juridike
të Hashim Thaçit” 

AKTUALE

BISLIMI:
RREGULLORJA E
BQK-SË DO TË
HYJË NË FUQI MË
1 SHKURT, ME
TRANZICION TË
LEHTËSUAR F. 5

LAJÇAKU: NË
PAMJE MË TË
GJERË, PROCESI I
DIALOGUT KOSOVË
- SERBI KA
SHËNUAR 
PËRPARIM TË
PAKTË F. 5

FAQE 4-5



02 E ENJTE, 1 SHKURT 2024 AKTUALE

Botohet nga “Epoka e re” •  Kryeredaktor: Mal QORRAJ
•  Drejtor i përgjithshëm: Sadik ZEQIRI (Tel: 044 127 434, dhe 049 127 434 e-mail: sadikzeqiri@yahoo.com)

•  ADRESA: Prishtinë, përballë ish-Selisë Qendrore të UNMIK-ut
• Tel: 038/227-557, e-mail: epokaere_mm@hotmail.com & mm_epokaere@yahoo.com

JERUSALEM, 31 JANAR - Gazeta
izraelite “Jerusalem Post” ka
publikuar se një plan i fshehtë
izraelit synon krijimin e një
qeverie ushtarake në Gaza dhe
nxitjen e lidhjeve rajonale, duke
synuar një shtet të ardhshëm
palestinez dhe paqen me
Arabinë Saudite.
Faza e parë përfshin krijimin e
një qeverie ushtarake

gjithëpërfshirëse izraelite në
Gaza për ta mbikëqyrur
ndihmën humanitare dhe për
ta marrë përgjegjësinë për
popullsinë civile gjatë një
“periudhe tranzicioni”.
Në fazën e dytë do të formohet
një koalicion ndërkombëtar
arab, duke përfshirë Arabinë
Saudite, Egjiptin, Marokun,
Emiratet e Bashkuara Arabe e

Bahreinin. Ky koalicion duhet të
jetë pjesë e një marrëveshjeje
më të gjerë për normalizimin
rajonal, e cila mbështet krijimin
e një “autoriteti të ri palestinez”.
Zyrtarët, të cilët nuk janë të
lidhur me Hamasin, do ta
trashëgojnë administrimin e
Gazës nga Izraeli, duke i dhënë
fund sundimit ushtarak. Izraeli
do ta ruajë të drejtën për të

kryer operacione sigurie në
Gaza, duke pasqyruar
operacionet e tij në Bregun
Perëndimor sa herë që lindin
nevoja operacionale.
Faza tjetër, e cila varet nga
stabilizimi i Gazës dhe suksesi i
entitetit të ri, përfshin reforma
të gjera në Bregun Perëndimor
të pushtuar në lidhje me
funksionalitetin, përmbajtjen

arsimore dhe menaxhimin e
terrorit të autoritetit palestinez.
Nëse kjo fazë vazhdon pa
probleme, brenda një afati
kohor të paracaktuar prej dy
deri në katër vjet, Izraeli do të
njohë një shtet palestinez të
përcaktuar brenda territorit të
autoritetit palestinez dhe do ta
marrë në konsideratë
transferimin e territorit shtesë.

Zbulohet plani i fshehtë i Netanyahut

UASHINGTON, 31 JANAR - Lufta e
Rusisë kundër Ukrainës ka gërryer
kontrollin e Vladimir Putinit mbi
pushtetin, ka dëmtuar ushtrinë
ruse dhe ka nxitur “pakënaqësi”
brenda shtetit. Kështu tha drejtori
i Agjencisë Qendrore amerikane
të Inteligjencës (CIA), William
Burns. 
Përmes një eseje të publikuar,
Burns, i cili më herët ka qenë
ambasador i Shteteve të
Bashkuara në Rusi, u ka bërë
thirrje ligjvënësve amerikanë që ta
miratojnë paketën e re me armë
dhe pajisje për Ukrainën, duke e
cilësuar atë si “investim relativisht
modern me përftime të mëdha
gjeopolitike për ShBA-në dhe për
industrinë amerikane”. “Lufta e
Putinit veçse është një dështim
për Rusinë në shumë nivele”,
shkroi Burnsi për revistën
“Foreign Affairs”. “Qëllimi i tij
origjinal për ta pushtuar Kievin dhe
për ta nënshtruar Ukrainën doli të
jetë i marrë dhe iluzion. Ushtria e tij
ka pësuar dëme të mëdha. Të
paktën 315 000 ushtarë rusë janë
vrarë apo plagosur, dy e treta e
inventarit të tankeve që Rusia
kishte para lufte janë shkatërruar
dhe programi i Putinit për

modernizmin e ushtrisë nuk është
zbatuar”. “Lufta e tij në Ukrainë po
gërryen në heshtje pushtetin e tij
brenda vendit”, tha ai.
Deklaratat e Burnsit vijnë kur nisja
e pushtimit rus të Ukrainës po i
afrohet përvjetorit të dytë dhe nuk
ka sinjale se lufta është drejt fundit.

Putini, i cili pritet t’i fitojë zgjedhjet
presidenciale të marsit, e ka
cilësuar “operacionin e posaçëm
ushtarak” - terminologjia që
Kremlini përdor për luftën në
Ukrainë - si luftë thelbësore për
identitetin historik të Rusisë.
Ekonomia ruse është vënë në

shërbim të luftës, qindra mijëra
persona janë mobilizuar, shumë
rusë të tjerë janë larguar nga shteti,
qoftë për ta shmangur shërbimin
ushtarak apo për të protestuar
ndaj shtypjes së brendshme. “Një
gjë që kam mësuar është se
gjithmonë është gabim të

nënvlerësohet fiksimi [i Putinit]
ndaj kontrollit të Ukrainës dhe
zgjedhjeve të saj”, shkroi Burns. “Pa
atë kontroll, ai beson se është e
pamundur që Rusia të bëhet një
fuqi e madhe ose që ai të bëhet një
lider i madh rus. Ky fiksim tragjik
dhe brutal veçse ka turpëruar
Rusinë dhe ka ekspozuar dobësitë
e saj, nga ekonomia e saj
njëdimensionale e deri te fuqia e
saj e fryrë ushtarake, e sistemi i saj
i korruptuar politik”.
Ukraina, ndërkaq, është përballur
me vështirësi në mbajtjen e
pozicioneve të saj në fushëbetejë,
pasi dështoi kundërofensiva e saj
vitin e kaluar. Zyrtarët
perëndimorë dhe ukrainas kishin
shpresë se ajo kundërofensivë do
të kishte sukses, duke u bazuar në
trajnimet e ofruara nga NATO-ja,
por edhe armët e reja e të
fuqishme perëndimore që Kievi ka
pranuar.
Si Rusia ashtu edhe Ukraina tani
po tentojnë të marrin pozicione
përgjatë vijës së frontit të gjatë prej
1 200 kilometrash gjatë dimrit.
Disa ekspertë thanë se Rusia do t’i
rimbushë radhët dhe do të jetë në
pozitë të tillë që të nisë një
ofensivë gjatë verës së këtij viti.

Shefi i CIA-s: Lufta në Ukrainë 
po gërryen pushtetin e Putinit

Prishtinë, 31 janar - Ish-ministri i
Infrastrukturës, Pal Lekaj, është
dënuar me tre vjet e tetë muaj
burgim për keqpërdorim të
detyrës zyrtare dhe dëmtim të
buxhetit të Kosovës. Dënimi, i
shqiptuar nga Gjykata Themelore
në Prishtinë më 31 janar, ka të bëjë
me rastin e ndarjes së 53 milionë
eurove shtesë konsorciumit
“Bechtel & Enka” për ndërtimin e
autostradës “Arbën Xhaferi”.

Gjykata shqiptoi edhe dënim
plotësues për deputetin e
Kuvendit të Kosovës, Pal Lekaj,
përmes të cilit ia ndalon për një
periudhë prej tre vjet e gjashtë
muaj ushtrimin e funksionit në
administratën publike. 
Në vitin 2018 Qeveria e Kosovës
kishte ndarë 53 milionë euro
shtesë për kompaninë në fjalë për
punimet e autostradës Prishtinë -
Hani i Elezit për shkak të, siç kishte
thënë qeveria, dështimit të
ekzekutivit të mëhershëm që t’i
paguajë me rregull faturat.

Pas debateve të nxitura dhe
dyshimeve të ngritura nga partitë
opozitare, autoritetet në Kosovë
kishin nisur hetimet lidhur me
ndarjen e 53 milionë eurove për
konsorciumin “Bechtel & Enka”.
Më 2020, qeveria e udhëhequr nga
Albin Kurti, shfuqizoi vendimin e
ekzekutivit paraprak për zgjatje të
afatit të kontratës për ndërtimin e
autostradës “Arbën Xhaferi”, që
lidh Kosovën me Maqedoninë e
Veriut.
Me këtë vendim, qeveria Kurti
ndërpreu negociatat me

konsorciumin turko-amerikan
“Bechtel-Enka” për ndërtimin e
lidhjeve të reja dhe të një
mbikalimi në autostradë.
Ekzekutivi kërkoi, po ashtu, që
dikasteret përkatëse ta bënin
vlerësimin e dëmit të shkaktuar në
buxhet nga vendimi i shfuqizuar. 
Autostrada Prishtinë - Shkup, e
quajtur “Arbën Xhaferi”, ka një
gjatësi prej 55 kilometrash dhe
ndërtimi i saj i ka kushtuar
buxhetit të Kosovës 600 milionë
euro. Kjo autostradë ishte
inauguruar më 2019.

Lekaj dënohet me tre vjet e tetë muaj
burgim për rastin e 53-milionëshit

BERLIN, 31 JANAR - Bashkëpunimi
mes dy shteteve për ruajtjen e
sigurisë dhe stabilitetit në rajon,
harmonizimi i politikave të
mbrojtjes dhe sigurisë dhe
integrimi i Kosovës në NATO, ishin
temat kyçe të takimit të punës që
sot zëvendëskryeministrja dhe
ministrja e Punëve të Jashtme dhe
e Diasporës, Donika Gërvalla, pati
me ministrin Federal të Mbrojtjes
të Gjermanisë, Boris Pistorious, në
prag të vizitës së tij në Republikën
e Kosovës.
Në kuadër të këtij takimi
ministrja Gërvalla e njoftoi
ministrin Pistorius rreth situatës
së sigurisë në Kosovë dhe rajon,
veprimeve të vazhdueshme
kërcënuese të Serbisë dhe
nevojën e ndërmarrjes së hapave
të shpejtë dhe të vendosur për

ruajtjen e paqes së brishtë në
rajon.
Ministrja Gërvalla falënderoi
ministrin e Mbrojtjes së
Gjermanisë për bashkëpunimin
në fushën e sigurisë, në veçanti
për mbështetjen e madhe që
Gjermania i ka dhënë FSK-së në
ngritjen e kapaciteteve si dhe
kontributin e Gjermanisë të
dhënë prej vitesh në kuadër të
KFOR-it. 
Në këtë drejtim ministrja
Gërvalla kërkoi një rritje dhe
përforcim të rolit të Gjermanisë
në rajon.
Ky takim shënon një hap të
rëndësishëm drejt thellimit të
bashkëpunimit në mes të dy
shteteve, duke krijuar mundësi
për një të ardhme të sigurt dhe
prosperuese në rajon.

Gërvalla takon ministrin e Mbrojtjes 
së Gjermanisë, në fokus siguria në rajon 
dhe bashkëpunimi në fushën e mbrojtjes

Dënimi, i shqiptuar nga
Gjykata Themelore në
Prishtinë të mërkurën, ka
të bëjë me rastin e ndarjes
së 53 milionë eurove
shtesë konsorciumit
“Bechtel & Enka” për
ndërtimin e autostradës
“Arbën Xhaferi”

Avokati i
Lekajt e quan

skandaloz
vendimin e
gjykatës

Avokati i ish-ministrit Pal Lekaj,
Musa Damati, e ka quajtur
skandaloz vendimin e Gjykatës
Themelore, e cila shpalli
aktgjykimin e saj dënues ndaj
Lekajt në rastin e njohur si “53-
milionëshi”.
Damati ka bërë me dije se do ta
apelojnë këtë vendim në
gjykatën e shkallës së dytë.
“Vendimi është skandaloz dhe i
njëjti do të apelohet për në
gjykatën e shkalles së dytë për
arsye se provat gjatë këtij
shqyrtimi gjyqësor kanë qenë të
panumërta në drejtim të
sqarimit, kronologjisë dhe
implikimeve buxhetore të cilat i
ka pasur ky projekt kapital për
vendin. Është një projekt që
është filluar shumë kohë para se
klienti im, ish-ministri i
Infrastrukturës, Pal Lekaj, ta
pranojë detyrën, një projekt i cili
që nga fillimi është krijuar me
vonesa dhe implikime
buxhetore. Është një projekt për
të cilën janë prezantuar prova
dhe janë dëgjuar dëshmitarë të
cilët kanë konfirmuar në
vazhdimësi se vendimmarrja në
këtë çështje ka qenë
vendimmarrje kolegjiale, pra
nuk është vendimmarrje
individuale po kolegjiale”, ka
theksuar Damati, duke shtuar se
është vendimmarrje për të cilën
është vendosur në mbledhje të
hapur jo nga komiteti drejtues
ndërministror, por nga Qeveria
Kosovës dhe me vota unanime,
pa vërejtje. “Faktet dhe provat
kanë qenë aq shumë shfajësuese
saqë ne si mbrojtje nuk mund ta
konsiderojmë ndryshe
vendimin e shkallës së parë,
përveç si skandaloz dhe si i njëjti
brenda afatit ligjor do të apelohet
në shkallën e dytë dhe patjetër
bindja jonë është se do të pësojë
ndryshime në favorin e klientëve
tanë”, ka thënë Damati.

PRISHTINË, 31 JANAR - Fondacioni
“Përkrahje për Mbrojtjen Juridike
të Hashim Thaçit” ka reaguar pas
paqartësive të krijuara në publik
lidhur me ndërprerjen e kontratës
me disa prej avokatëve të Thaçit në
Hagë. Sipas këtij fondacioni,
Ministria e Drejtësisë ka vendosur
të realizojë pagesa vetëm me
avokatët me të cilët ka
marrëveshje, pa e specifikuar
kufizimin e marrëveshjes vetëm
për një avokat, që në rastin e ish-
presidentit Hashim Thaçi mund t’i
mbulojë vetëm shpenzimet e
avokatit Luka Misetiq. 
Fondacioni “Përkrahje për
Mbrojtjen Juridike të Hashim

Thaçit” ka theksuar se Ministria e
Drejtësisë ka kufizuar
kompensimin e shpenzimeve të
ekipeve mbrojtëse në Hagë, duke
pamundësuar vazhdimin e
kontratës përkatëse me avokatët e
tërhequr, dhe se shuma e kufizuar
nga kjo ministri, si e tillë, nuk është
e mjaftueshme as për shpenzimet
mujore të stafit mbështetës të një
avokati ndërkombëtar.
“Fondacioni ‘Përkrahje për
Mbrojtjen Juridike të Hashim
Thaçit’, pas njoftimit për
ndërprerjen e kontratës së
angazhimit me një pjesë të ekipit
mbrojtës të presidentit Hashim
Thaçi dhe njoftimit të Ministrisë së
Drejtësisë, ka pranuar reagime dhe
shqetësime të shumta të
qytetarëve. Ministria e Drejtësisë

ka vendosur që të realizojë pagesa
vetëm me avokatët me të cilët ka
marrëveshje, pa e specifikuar
kufizimin e marrëveshjes vetëm
për një avokat, që në rastin e
presidentit Hashim Thaçi mund t’i
mbulojë vetëm shpenzimet e
avokatit z. Luka Misetiq. Në këtë
mënyrë, kufizimi i shpenzimeve të
mbrojtjes nga Ministria e
Drejtësisë ka pamundësuar
vazhdimin e kontratës përkatëse
dhe se shuma e kufizuar nga kjo
ministri, si e tillë, nuk është e
mjaftueshme as për shpenzimet
mujore të stafit mbështetës të një
avokati ndërkombëtar. Duke i
falënderuar përulësisht njerëzit
vullnetmirë për secilin shqetësim
të tyre, e vlerësojmë të nevojshme
që lidhur me këtë çështje t’i
ofrojmë edhe këto sqarime: Si
pasojë e rishikimit të akteve
nënligjore nga Ministria e
Drejtësisë, me të cilat është
kufizuar tejmase mundësia për
kompensimin e shpenzimeve të
ekipeve mbrojtëse në procesin
gjyqësor të Hagës, edhe përkundër
që ligji në fuqi ka krijuar bazën
juridike për të mbuluar këto
shpenzime, rrugëzgjidhja e vetme
ishte ndërprerja e kontratës me
një pjesë të ekipit mbrojtës të z.
Thaçi për shkak të pamundësisë
financiare për t’i mbuluar këto
shpenzime”, është thënë në
reagimin e këtij fondacioni.
Fondacioni “Përkrahje për
Mbrojtjen Juridike të Hashim
Thaçit” ka theksuar tutje se,
sidoqoftë, deri më tani, pothuajse
i gjithë angazhimi i ekipeve të
mbrojtjes të Thaçit është mbuluar

nga kontributi i familjarëve dhe
njerëzve vullnetmirë, të cilët i ka
falënderuar ky fondacion
përzemërsisht për përkrahjen.
“Duke mos dashur që të bëhen
barrë e shtetit, familja e
presidentit Thaçi asnjëherë nuk e
ka shfrytëzuar skemën e
mbështetjes së Ministrisë së
Drejtësisë për më tepër se tri vite, e
cila u mundësohet bazuar në
legjislacionin primar e sekondar
dhe ajo do të vazhdojë t’i mbulojë
vetë shpenzimet e tyre familjare.
Por, procesi po stërzgjatet përtej
çdo parashikimi dhe shpenzimet
e ekipeve të mbrojtjes po bëhen të
papërballueshme për familjen
dhe njerëzit vullnetmirë, prandaj
si fondacion jemi të shqetësuar
për procesin e mëtejmë dhe
pamundësinë për t’iu përgjigjur
kërkesave të mbrojtjes. Duke
shprehur mirënjohje për të gjithë
kontributdhënësit, kërkojmë që
çështja e shpenzimeve për
mbrojtjen juridike të trajtohet me
seriozitetin më të lartë nga
institucionet e vendit”, është
theksuar në reagimin e
Fondacionit “Përkrahje për
Mbrojtjen Juridike të Hashim
Thaçit”.
Më 19 janar të këtij viti avokati
kryesor Gregory Kehoe, në emër të
ekipit mbrojtës të ish-presidentit
të Kosovës, Hashim Thaçi, ka
njoftuar përmes një parashtrese
se ish-eprori i UÇK-së “ka
dështuar t’i përmbushë
obligimet” sa iu përket pagesave,
prandaj avokatët kanë
paralajmëruar se do të tërhiqen
nëse këto obligime nuk

përmbushen. “Mbrojtësi kryesor i
z. Hashim Thaçi, Gregory Kehoe,
bashkavokati Joe Reeder, së
bashku me bashkëpunëtorët
ligjorë dhe anëtarët e ekipit
mbështetës të punësuar nga
Greenberg Traurig, P.A. (‘Anëtarët
e ekipit mbështetës të
Greenberg’), paraqesin këtë
mocion për t’u tërhequr në pajtim
me nenin 16(2)(b) të Direktivës së
Dhomave të Specializuara të
Kosovës për avokatët”, është thënë
në kërkesën e tyre e drejtuar
Dhomave të Specializuara, për të
vazhduar tutje se: “Z. Thaçi nuk ka
përmbushur detyrimin ndaj
Gregory Kehoe, Joe Reeder,
Associates Greenbuerg Legal dhe
anëtarëve të ekipit mbështetës
dhe z. Thaçit i është dhënë një
paralajmërim i arsyeshëm se do të
kërkonin përfundimi nëse nuk u
është përmbushur detyrimi”,
është thënë në kërkesën e tyre,
duke dhënë hollësi shtesë se si
mund të vazhdohet mbrojtja e
Thaçit në Hagë. “Në bazë të nenit
21(4)(e) të Ligjit Nr.05/L-053 për
Dhomat e Specializuara dhe
Prokuroria e Specializuar (‘Ligji’),
z. Thaçi ka të drejtë të mbrohet
përmes një avokati specialist të
zgjedhur prej tij; të informohet,
nëse ai ose ajo nuk e bën këtë, të
ketë ndihmë juridike për këtë të
drejtë; dhe t’i caktohet një
Këshilltar Special ose atë, në çdo
rast kur këtë e kërkojnë interesat e
drejtësisë dhe pa pagesë prej tij,
ose ajo në çdo rast të tillë nëse ai
ose ajo nuk ka mjete të
mjaftueshme për të paguar për
të”, është thënë në këtë kërkesë.

Reagon fondacioni për mbrojtjen e Thaçit:
Ministria e Drejtësisë ka kufizuar kompensimin
e shpenzimeve të ekipeve mbrojtëse në Hagë

Fondacioni “Përkrahje për Mbrojtjen Juridike të
Hashim Thaçit” ka reaguar pas paqartësive të
krijuara në publik lidhur me ndërprerjen e
kontratës me disa prej avokatëve të Thaçit në
Hagë dhe shqetësimet e krijuara te qytetarët
lidhur me procesin gjyqësor. Në reagimin e tyre,
ky fondacion shpreh shqetësime lidhur me
procesin e stërzgjatur përtej çdo parashikimi,
duke thënë se shpenzimet e ekipeve të mbrojtjes
po bëhen të papërballueshme. “Kufizimi i
shpenzimeve të mbrojtjes nga Ministria e
Drejtësisë ka pamundësuar vazhdimin e
kontratës përkatëse dhe se shuma e kufizuar nga
kjo ministri, si e tillë, nuk është e mjaftueshme as
për shpenzimet mujore të stafit mbështetës të një
avokati ndërkombëtar”, është theksuar në
reagimin për medie të Fondacionit “Përkrahje për
Mbrojtjen Juridike të Hashim Thaçit”

Përkujtohen heronjtë Zahir Pajaziti, 
Hakif Zejnullahu dhe Edmond Hoxha

PRISHTINË, 31 JANAR -
Zëvendëskryeministri i
Kosovës, Besnik Bislimi, ka
konfirmuar të mërkurën se
rregullorja e Bankës Qendrore
të Kosovës (BQK), e cila vendos
që vetëm valuta euro të
përdoret për pagesa me para të
gatshme, do të hyjë në fuqi të
enjten më 1 shkurt, ashtu siç
parashihej. Kjo vjen
pavarësisht prej trysnisë
ndërkombëtare që Kosova ta
shtyjë zbatimin e një vendimi
të tillë, i cili e ndalon
përdorimin e dinarit serb në

vend. 
Bislimi tha se “do të sigurohet
tranzicioni i lehtësuar.
Implementimi i rregullores nuk
nënkupton ndalim të
transfereve nga Serbia dhe nuk
nënkupton dënime eventuale
financiare për mbajtjen e
valutës së një shteti tjetër”.
Serbia, e cila nuk e njeh
pavarësinë e Kosovës, vazhdon
ta përdorë dinarin për t’i
paguar pensionet, ndihmat
sociale dhe rrogat për
institucionet paralele që ka në
Kosovë.

Bislimi nguli këmbë se
rregullorja e BQK-së nuk ka të
bëjë me dinarin serb në
veçanti. “Nuk ka dyshim se
qëllimi final i rregullores është
edhe mbrojtja e konsumatorit
dhe pagesave në Republikën e
Kosovës. Synim i rregullores
nuk ka qenë dhe as nuk është
caktimi i monedhës zyrtare në
qarkullim meqë kjo është
caktuar shumë më herët.
Njësoj nuk ka qenë fokus i
rregullores ndalimi i
qarkullimit të ndonjë monedhe
specifike”, ka theksuar Bislimi.

Bislimi: Rregullorja e BQK-së do të hyjë në fuqi më 1 shkurt, me tranzicion të lehtësuar

PRISHTINË, 31 JANAR - Qeveria e
Republikës së Kosovës ka
zhvilluar të mërkurën një
mbledhje elektronike, në të

cilën ka miratuar ndryshimet
në tabelat 3.1 dhe 3.2 të Ligjit
Mbi Ndarjet Buxhetore për
Buxhetin e Republikës së

Kosovës për vitin 2024, për t’i
përmbushur obligimet e
pakryera financiare dhe
kontraktuale nga viti paraprak;

pasqyrën preliminare
financiare për ekzekutimin e
buxhetit dhe bilancin e
fondeve për vitin 2023.

Qeveria miraton ndryshimet në Ligjin mbi Ndarjet Buxhetore 
për t’i kryer obligimet financiare nga viti 2023

PRISHTINË, 31 JANAR - Të mërkurën
u bënë 27 vjet nga rënia e Zahir
Pajazitit, Hakif Zejnullahut dhe
Edmond Hoxhës.
Kryeministri Albin Kurti, së
bashku me kryetarin e Kuvendit,
Glauk Konjufca, kanë bërë
homazhe te varri i Zahir Pajazitit,
në Kompleksin Memorial “Zahir

Pajaziti” në Orllan, te vendlindja
e Zahirit.
Nga Orllani janë ndalur në
Podujevë, ku në sheshin qendror
të qytetit kanë vendosur lule te
shtatoret e Zahir Pajazitit, Hakif
Zejnullahut, Ilir Konushevcit dhe
Edmond Hoxhës.
Kurti ka thënë se Zahir Pajaziti

ishte i vendosur në rrugën e
rezistencës së armatosur dhe
luftës deri në çlirimin e Kosovës,
duke e kthyer jetën e tij në një
shembull të angazhimit dhe
sakrificës më totale për atdheun.
“Për gjithë këto, Zahiri me shokë
do të kujtohet ndër mote nga
populli shqiptar dhe do të

studiohet nga historia moderne e
tij! Lavdi u qoftë për veprën dhe
gjithë jetën e tyre Zahir Pajazitit,
Hakif Zejnullahut, Edmond
Hoxhës, Ilir Konushevcit dhe
dëshmorëve të tjerë të rënë për
lirinë e Kosovës”, ka thënë Kurti.
Edhe liderët e opozitës, Memli
Krasniqi, Lumir Abdixhiku dhe

Ramush Haradinaj, kanë
përkujtuar Zahir Pajazitin, Hakif
Zejnullahun dhe Edmond
Hoxhën, duke theksuar se ata u
organizuan kundër pushtuesit
dhe robërisë sepse, ata, lirinë që
kishin në zemrat dhe mendjet e
tyre, e donin Kosovën për të
gjithë.

PRISHTINË, 31 JANAR - Kryetari i
AAK-së, Ramush Haradinaj, ka
mbajtur fjalim në Kongresin
Amerikan, në Forumin
Ndërkombëtar për Siguri, me
ç’rast ka theksuar se siguria është
parakusht për çdo agjendë
politike dhe institucionale. Ai ka
thënë se në këtë linjë të gjithë
duhet të jemi plotësisht të
vetëdijshëm se sigurinë nuk
mund ta marrim si të mirëqenë,
por duhet të punojmë shumë për
të mbrojtur dhe për ta ruajtur
stabilitetin kudo që të jemi.
“Prandaj, në çerekun e parë të
këtij shekulli dhe 25 vjet nga
ndërhyrja e NATO-s në Kosovë, ka
ardhur koha për të marrë disa
vendime të mëdha dhe tejet të
rëndësishme. Unë besoj
fuqishëm se anëtarësimi i plotë
dhe sa më i shpejtë i Kosovës në
NATO do të kontribuojë në
stabilitetin dhe sigurinë
mbarërajonale dhe do t’i luftojë
dukshëm agjendat keqdashëse të
të tjerëve. Është koha që bota
demokratike, e udhëhequr nga
Amerika, të kuptojë se

anëtarësimi i Kosovës në NATO
është një nga vendimet më të
rëndësishme, që do të ndihmonte
në forcimin e sigurisë në të gjitha
nivelet: brenda Kosovës, por edhe
në forcimin dhe rritjen e
stabilitetit dhe sigurisë në
Ballkanin Perëndimor dhe
globalisht”, ka thënë Haradinaj,
duke shtuar se ky vendim nuk
është asgjë më pak e as më shumë
se një angazhim dhe mobilizim i
thellë për Kosovën. “Pra duke
qenë së bashku në një vijë për t’u
përballur e luftuar kundër
agjendave keqdashëse të vendeve
jodemokratike, siç janë Kina e
Rusia. Në rrethanat kur një shtet si
Rusia kryen pa asnjë hezitim
agresion dhe krim ndaj një shteti,
si në rastin e Ukrainës, dhe shtetet
e tjera si Kina që nuk do të
hezitojnë në asnjë moment të
mbështesin këtë agresion, ne nuk
duhet të qëndrojmë të qetë dhe
'duke u marrë vesh/kryer punë si
zakonisht', por duhet të jemi të
alarmuar për nivelin e kërcënimit
dhe këtyre veprimeve”, është
shprehur Haradinaj.

Haradinaj në Kongresin Amerikan kërkon 
anëtarësimin e shpejtë të Kosovës në NATO 

Faton DËRMAKU

PRISHTINË, 31 JANAR - Organizata
për Mbrojtjen e Mjedisit
“Ecopana”, përfaqësuese e WWF
Adria në Kosovë, në bashkëpunim
me Institutin e Kosovës për
Mbrojtjen e Natyrës, kanë bërë të
mërkurën vendosjen e tabelave
informuese për rëndësinë e
Ujëvarave të Mirushës si
Monument i Natyrës me Rëndësi
të Veçantë. 
Vendosja e këtyre tabelave ka për
qëllim t’i ndërgjegjësojë vizitorët
për rëndësinë ekologjike,
shkencore, estetike, kulturo-
historike dhe atë turistike të
Ujëvarave të Mirushës.
Territori i Ujëvarave të Mirushës
ka një biodiversitet të pasur, me
rreth 330 lloje të bimëve vaskulare,
44 lloje të kërpudhave të larta, lloje
të shumta të shtazëve e dhjetëra
lloje të rralla insektesh të ujërave. 
Tabelat informuese të
sapovendosura do të
kontribuojnë në ndërgjegjësim
mjedisor dhe në zhvillimin e

qëndrueshëm të kësaj zone. “Ne
jemi të përkushtuar të punojmë
për ruajtjen e trashëgimisë unike
natyrore të Ujëvarave të Mirushës.
Me vendosjen e këtyre tabelave,
ne shpresojmë të nxisim turizëm
të përgjegjshëm dhe të
kontribuojmë në shfrytëzimin e
qëndrueshëm të resurseve
natyrore”, ka thënë Krenare Salihu,

drejtoreshë ekzekutive e
organizatës Ecopana/WWF Adria
në Kosovë.
Ajo sqaroi se aktiviteti për
vendosjen e tabelave informuese
është bërë në kuadër të projektit
për pendën (digën) e Mirushës, që
mbështetet nga organizatat The
Nature Conservatory (TNC),
Open Rivers Programme (ORP),

zbatuar nga Ecopana/WWF Adria
në bashkëpunim me Institutin e
Kosovës për Mbrojtjen e Natyrës,
komunën e Malishevës,
Universitetin e Prishtinës si dhe
institucionet e tjera relevante. 
Penda në Mirushë ishte ndërtuar
ilegalisht midis viteve 2011 dhe
2013 fillimisht për prodhim
hidroenergjetik, por tani nuk
shërben për asnjë qëllim. 
Studimet e bëra në kuadër të këtij
projekti të Ecopana/WWF
Adriana në Kosovë për pendën e
Mirushës tregojnë se ndikimi i saj
ka qenë i dëmshëm për florën e
faunën. “Gjatë vitit 2023 kemi bërë
studime profesionale rreth lumit
Mirusha si një nga degët e majta
me të rëndësishme të Drinit të
Bardhë, si dhe studime për
ndikimin e pendës në
biodiversitet dhe mjedis, anën
hidrologjike e statike si dhe
sigurinë e saj. Jemi në diskutime së
bashku me MMPHI-në si dhe me
komunën e Malishevës për ta
marrë vendimin për zgjidhjen më
të mirë të mundshme, në radhë të
parë për banorët që jetojnë afër,

për faunën ujore që, për fat të mirë,
është mjaft e pasur si dhe për
mjedisin”, ka shtuar drejtoresha
ekzekutive e organizatës
Ecopana/WWF Adria në Kosovë,
Krenare Salihu.
Ndërsa Sami Behrami nga Instituti
i Kosovës për Mbrojtje të Natyrës
falënderoi Ecopana/WWF Adria
për mbështetje në vendosjen e
tabelave informuese. “Këto tabela
kanë rëndësi të veçantë meqë ata
që e vizitojnë Mirushën do të
njoftohen më mirë për vlerat e
ujëvarave dhe potencialin natyror
që ka kjo zonë. Për shkak të këtyre
vlerave kjo zonë në vitin 2012 me
një vendim të qeverisë është
mbrojtur si Monument i Natyrës
me Rëndësi të Veçantë me
sipërfaqe prej rreth 600 hektarësh”,
ka theksuar ai.
Drejtori i Drejtorisë për Urbanizëm
në komunën e Malishevës, Avdi
Morina, gjatë vendosjes së
tabelave informuese, ka theksuar
rëndësinë e kujdesit më të madh
të institucioneve lokale dhe
qendrore për mbrojtjen e
Ujëvarave të Mirushës.

Vendosen tabelat informuese 
për rëndësinë e Ujëvarave të Mirushës

PRISHTINË, 31 JANAR -
Presidentja e Kosovës, Vjosa
Osmani, ka pritur të mërkurën
në takim kryetarin e
Komisionit Qendror të
Zgjedhjeve, Kreshnik
Radoniqi. 
Në takim u diskutua lidhur me
përgatitjet që po bëhen lidhur

me kërkesën për zgjedhje të
reja në veri të vendit,
nëpërmjet mbledhjes së 20 %
të nënshkrimeve të trupit
votues, ashtu siç parashihet në
Ligjin për Vetëqeverisje Lokale
dhe Udhëzimin Administrativ
të hartuar për këtë çështje. 
Presidentja shprehu besimin e

saj se KQZ-ja, si institucion
përgjegjës për administrimin
e votimit, do t’i ndërmarrë të
gjitha veprimet e duhura dhe
brenda afateve që ky proces të
realizohet, duke respektuar
këtë të drejtë të qytetarëve në
përputhje me procedurat dhe
legjislacionin në fuqi.

Osmani takon kryetarin e KQZ-së, diskutojnë për përgatitjen e zgjedhjeve në veri

Faton DËRMAKU

PRISHTINË, 31 JANAR - Koordinatori
i Departamentit për Drejtësi në
Kabinetin për Qeverisje të Mirë
të PDK-së, Përparim Gruda, ka
thënë se raporti i Transparency
International vërtetoi se Kosova
po udhëhiqet nga një qeveri e
korruptuar, e paaftë dhe e
dëmshme për shtetin dhe
qytetarët. 
Gruda në një konferencë për
medie të mërkurën tha se është
tejet shqetësuese mungesa e
vullnetit politik nga qeveria Kurti
për ta luftuar korrupsionin, e cila,
përveç kësaj, tashmë ka marrë në
mbrojtje zyrtarët e saj të
korruptuar duke penguar
hetimet e pavarura. “Edhe një
herë me radhë, raportet
ndërkombëtare po dëshmojnë se
Qeveria e Kosovës, përmes
zyrtarëve të saj, po vazhdon t’i
sulmojë organet e drejtësisë, t’i
mbrojë njerëzit e saj të
korruptuar dhe t’i pengoj
hetimet e pavarura ndaj tyre.
Këtë dje e dëshmoi edhe
Transparency International, e
cila në publikimin e Indeksit të
Perceptimit të Korrupsionit (CPI)
për vitin 2023, ka renditur
Kosovën në pozitën e 83-të në
ranglistën botërore, me vetëm 41
pikë. Pra gjatë vitit të kaluar

Kosova nuk ka pasur asnjë
progres në luftën kundër
korrupsionit. Republika e
Kosovës në rang botëror mban
pozitën e 83-të, njëjtë me vendet
si Burkina Faso, Afrika e Jugut
dhe Vietnami”, theksoi ai.
Partia Demokratike e Kosovës ka

denoncuar vazhdimisht, gjatë tri
viteve të kaluara të kësaj qeverie,
tendencat dhe veprimet e saj
kundër sistemit të drejtësisë në
vend, si shkarkimi i shefit të
Njësisë së Veçantë të Hetimeve
në Policinë e Kosovës, Shemsi
Haziri, me qëllim të pengimit të

hetimeve për korrupsion ndaj
drejtorit të KEK-ut, Nagip
Krasniqi, si dhe pengimi i
konstituimit të Komisionit
Hetimor Parlamentar për
hetimin e aferës me vjedhjen e
rezervave shtetërore nga ana e
Lëvizjes Vetëvendosje. “Indeksi i

Perceptimit të Korrupsionit i
publikuar nga Transparency
International konstaton këtë në
mënyrë shumë të qartë. Aty
thuhet se ndërhyrja e
vazhdueshme e qeverisë në
çështjet gjyqësore, e ilustruar me
shkarkimin e kreut të njësisë së
hetimit të posaçëm të policisë, së
bashku me pengimin nga
deputetët e mazhorancës të një
hetimi parlamentar për një rast
të dyshuar për korrupsion të
madh, sugjerojnë se vullneti
politik për të hequr dorë nga
kontrolli dhe forcimi i
mbikëqyrjes së pavarur ende nuk
ekziston”, theksoi Gruda.
PDK-ja fton qeverinë t’i ndalojë
menjëherë sulmet ndaj organeve
të drejtësisë dhe t’u hapë rrugë
hetimeve të pavarura deri në
zbardhjen e së vërtetës së plotë të
të gjitha aferave korruptive.
“Prandaj, në emër të Partisë
Demokratike të Kosovës, i bëjmë
thirrje qeverisë, ashtu siç kemi
bërë gjatë tri viteve të kaluara, që
t’i ndalojë menjëherë sulmet
ndaj organeve të drejtësisë,
mbrojtjen e zyrtarëve të
korruptuar dhe t’u hapë rrugë
menjëherë hetimeve të pavarura
deri në zbardhjen e të vërtetës së
plotë të të gjitha aferave
korruptive, e të cilat janë të
shumta, ku zyrtarët e saj tashmë
janë të përfshirë”, tha Gruda.

PDK-ja: Transparency International vërtetoi se
Kosova udhëhiqet nga një qeveri e korruptuar

PRISHTINË, 31 JANAR - I dërguari i
Bashkimit Evropian për
bisedimet Kosovë - Serbi,
Miroslav Lajçak, ka thënë një ditë
më parë se, me gjithë fillimin e
zbatimit të marrëveshjeve për
energjinë dhe targat e makinave,
procesi i dialogut në pamje të
gjerë ka shënuar përparim të
paktë drejt normalizimit të
marrëdhënieve ndërmjet dy
vendeve.
Ai i bëri këto komente në
Prishtinë pas takimeve me
udhëheqësit e Kosovës dhe me
udhëheqësit e Serbisë një ditë më
parë në Beograd në kuadër të
përpjekjeve për ta përshpejtuar
zbatimin e marrëveshjes për
normalizimin e marrëdhënieve
Kosovë - Serbi. “Duke iu
falënderuar dialogut ne kemi
arritur rezultate në fund të vitit të
kaluar. Marrëveshja për energjinë
dhe njohja e targave të makinave
janë prova konkrete, por ka pasur
pak përparim në pamjen e gjerë
të normalizimit të
marrëdhënieve. Ne kemi
marrëveshjen e shkurtit dhe
marsit të vitit të kaluar që do të
thotë se nuk ka më nevojë të
shtrohet pyetja se çfarë duhet
bërë, madje ne nuk kemi nevojë
të pyesim veten se si ta bëjmë, por
pyetja është se kur të zbatohet

dhe nëse pyetem unë, do të
thosha sa më shpejt që është e
mundur”, ka deklaruar ai.
Lajçaku ka theksuar se në
Bashkimin Evropian dhe Shtetet
e Bashkuara gjatë këtij viti
vëmendja do të jetë e
përqendruar në proceset
zgjedhore, “prandaj unë

udhëtova dje në Beograd dhe sot
në Prishtinë për procesin e
normalizimit të marrëdhënieve
ndërmjet Kosovës dhe Serbisë,
për të kuptuar ku jemi në këtë
proces dhe për të diskutuar sa
përparim do të mund të arrijmë
para zgjedhjeve”, tha Lajçak.
Ai ka thënë se në takim me

kryeministrin Kurti është
diskutuar për sulmin e 24
shtatorit në Banjskë dhe
vendimin e Bankës Qendrore të
Kosovës për dinarin serb. 
Lajçaku ka treguar se do t’i
njoftojë vendet anëtare dhe
udhëheqësit evropianë dhe do t’i
përgatitë hapat e ardhshëm në

procesin e dialogut.
Qeveria e Kosovës përmes një
komunikate tha se në takimin e
kryeministrit Albin Kurti me të
dërguarin evropian për bisedime
Miroslav Lajçak është diskutuar
“për aspektet e ndërlidhura me
zbatimin e plotë të Marrëveshjes
Bazë të Brukselit dhe aneksit
zbatues të Ohrit, siguria ligjore
përmes nënshkrimit të tyre, por
edhe për tema dhe çështje të tjera
si, p. sh., respektimi i procedurave
ligjore drejt zgjedhjeve të
parakohshme në katër komunat
në veri të vendit”.
Vizita e Lajçakut në Prishtinë
pasoi atë në Beograd, ku
presidenti serb, Aleksandër Vuçiç,
pati theksuar se i ka kërkuar
ndërmjetësuesit mbështetjen e
Bashkimit Evropian për të ndalur,
si tha ai, “provokimet e
mëtejshme nga Prishtina”.
Presidenti serb tha se ka
nënvizuar nevojën e themelimit
të Asociacionit të Komunave me
Shumicë Serbe si dhe mbajtjes së
zgjedhjeve në veri sa më parë që
të jetë e mundur.
Muajin e ardhshëm mbushet një
vit që kur Kosova dhe Serbia u
pajtuan për një marrëveshje për
normalizimin e marrëdhënieve,
por zbatimi i saj ende nuk ka
filluar.

Lajçaku: Në pamje më të gjerë, procesi i dialogut
Kosovë - Serbi ka shënuar përparim të paktë

PRISHTINË, 31 JANAR - Rreth
njëqind shtylla të reja të
tensionit të mesëm dhe atij të
ulët gjarpërojnë rrugëve të
Topliçanit të Lipjanit. Traseja
me degëzime që shkon në 5
kilometra gjatësi tashmë është
përfunduar, sikurse edhe një
pjesë e madhe e përçuesve dhe
stabilimenteve përcjellëse. E
gjithë kjo punë masive po
kryhet në kuadër të projektit
investiv që po e realizon KEDS-
i për rreth 800 banorët e atij
fshati. “Ishte në gjendje aspak
të mirë. Tash ka ndryshuar
komplet”, thonë topliçanasit. 

Krahas rrjetit elektrik, me
qëllim të rritjes së kapacitetit të
furnizimit me energji elektrike,
aty do të vendoset  edhe një
transformator i ri.  
Ky projekt i KEDS-it arrin një
kosto mbi 150 mijë euro dhe
pritet të përfundojë brenda
pak kohe. Edhe në këto ditë të
ftohta dimri po punohet me
intensitet të lartë.  “Me
implementimin e këtij
projekti, konsumatorët tanë në
atë zonë do të kenë furnizim të
qëndrueshëm me energji
elektrike dhe siguri në rrjet. Më
vonë do të bëhet edhe

eliminimi i rrjetit aktual, i cili si
një rrjet i trashëguar në gjendje
jo të mirë, deri më tash është
mobilizuar e mirëmbajtur nga
ekipet e mirëmbajtjes së
KEDS-it”, është thënë në
njoftimin e KEDS-it.
Vetëm përgjatë vitit 2023 në
mbarë Kosovën janë realizuar
rreth 400 projekte nga të cilat
kanë përfituar qindra mijëra
banorë të Kosovës, ndërsa në
10 vjet ekzistencë të
kompanisë janë investuar mbi
200 milionë euro, të cilat e
kanë avancuar rrjetin
distributiv në një stad më të

avancuar. Kjo ia mundëson
KEDS-it të shpërndajë energji
të qëndrueshme, të sigurt, pra

shërbime më të avancuara,
elemente këto që përbëjnë
edhe misionin e kompanisë.

Rreth 800 banorë në rajonin e Lipjanit përfitojnë nga rrjeti i ri elektrik

PRISHTINË, 31 JANAR - Këshillit
Kombëtar i Pagesave, në funksion
të mbështetjes së reformave në
fushën e pagesave përmes
zgjerimit të përfshirjes dhe rritjes së
bashkëpunimit ndërmjet aktorëve
të tregut në sistemin e pagesave në
Republikën e Kosovës, mbajti
mbledhjen e parë pas
rifunksionalizimit, me anëtarësi të
zgjeruar. Ky Këshill shërben si një
organ këshillimor në mbështetje të
reformave në fushën e pagesave
dhe rritjes së sigurisë së Sistemit
Kombëtar të Pagesave

Takimet me një fjalë hyrëse i
përshëndetën guvernatori i Bankës
Qendrore të Kosovës, Ahmet
Ismaili, ministri i Financave Punës
dhe Transfereve, Hekuran Murati,
ndërsa kryesimi i Këshillit u bë nga
zëvendësguvernatori Dardan
Fusha, me pjesëmarrjen e
institucioneve publike dhe
ndërkombëtare, sektorit privat e
financiar dhe partnerëve
zhvillimorë.
Guvernatori Ismaili në hyrje të
takimit rithemelues dhe hapës për
vitin 2024 u shpreh se një sistem i

shëndoshë dhe efikas i pagesave,
në sistemin financiar të
Republikën e Kosovës mbështet
zhvillimin e mëtejshëm të
ndërmjetësimit financiar, rritjen e
stabilitetit financiar, duke krijuar
kështu një klimë në të cilën
investitorët mund t’i zgjerojnë
bizneset e tyre dhe se e bën tregtinë
më të lirë dhe u ofrojnë
konsumatorëve qasje më të lehtë
në mallra dhe shërbime. “Një
sistem i zhvilluar financiar i
pagesave ku pagesat realizohen
me kosto të arsyeshme dhe me

efikasitet në kohë e bëjnë tregtinë
më të lirë dhe mundësojnë që
firmat konkurruese të rriten dhe t’u
ofrojnë konsumatorëve qasje më
të lehtë në mallra dhe shërbime”,
ka thënë guvernatori Ismaili.
Sipas guvernatorit të BQK-së, një
sistem i zhvilluar i pagesave
siguron zvogëlimin e efekteve
negative dhe siguron integritet në
sistemin financiar të vendit.
“Njëkohësisht, një sistem i
zhvilluar i pagesave siguron
mbrojtjen e integritetit të sistemit
financiar dhe të valutës euro,

zvogëlimin e efekteve negative nga
dukuria e falsifikimit të parave,
mbrojtjen e konsumatorit dhe
avancimin e praktikave të tregut,
zvogëlimin e efekteve nga
aktivitetet e pastrimit të parave dhe
financimit të terrorizmit, qasjen e
shtuar në shërbimet financiare dhe
gjithëpërfshirjen financiare”, ka
potencuar Ismaili.
I pari i BQK-së shtoi se avancimi i
sistemit të pagesave do ta
përshpejtojë qasjen e Republikës
së Kosovës në Zonën e Vetme të
Pagesave të Bashkimit Evropian të
njohur si SEPA dhe Sistemin e
Pagesave të Shpejta të Bashkimit
Evropian i njohur si TIPS, si
objektiv strategjik i BQK-së.
Duke përmendur Planin Strategjik
2024-2028 të BQK-së, guvernatori
Ismaili listoi disa nga aktivitetet që
janë planifikuar dhe që lidhen me
fushën e sistemit të pagesave. Ai
renditi disa nga veprimet tashmë të
ndërmarra në aspektin rregullativ
dhe ligjor si përgatitje drejt zbatimit
të planit. “Avancimi i sistemit të
pagesave paraqet sfida të
konsiderueshme si nga
perspektiva e BQK-së ashtu edhe
nga ajo e bankave dhe
institucioneve financiare
jobankare dhe për këtë kërkohet
bashkëpunim i ngushtë. Kujdes i
veçantë duhet t’u kushtohet
rreziqeve që sjellin këto zhvillime,
me theks tek ato kibernetike dhe jo
vetëm”, është shprehur Ismaili.

Diskutohet plani kombëtar 
për përfshirjen financiare dhe reduktimi 

i përdorimit të parave të gatshme

PRISHTINË, 31 JANAR - Banka
Qendrore e Republikës së
Kosovës (BQK) ka njoftuar se
Këshilli Drejtues i Bankës
Qendrore Evropiane (BQE) ka
aprovuar vazhdimin e linjës
REPO për Bankën Qendrore të
Republikës së Kosovës deri më
31 janar 2025. Kushtet e saj janë
pranuar nga BQK-ja me letër-
konfirmimin e datës 29 janar
2024, pas kërkesës së BQK-së
për vazhdim të linjës para
skadimit. 

Linja e përkohshme REPO në
vlerë prej 100 milionë eurosh
ofron një shtresë të sigurisë
parandaluese për t’i adresuar
nevojat e mundshme të
likuiditetit në euro dhe për ta
ruajtur stabilitetin e sistemit
financiar të Kosovës. Ky veprim
nënvizon mbështetjen e
fuqishme të BQE-së dhe
bashkëpunimin me BQK-në,
duke theksuar partneritetin e
ngushtë ndërmjet këtyre dy
institucioneve.  

Pavarësisht se Linja REPO nuk
është shfrytëzuar nga BQK-ja,
konsiderohet se ky instrument
është mbështetës për stabilitetin
monetar dhe financiar, marrë
parasysh situatën aktuale
globale dhe rreziqet e tyre
potenciale për ekonomitë
botërore dhe tregjet financiare.
Me këtë rast, BQK-ja shpreh
mirënjohjen dhe konsideratën
më të lartë për Këshillin Drejtues
dhe Presidenten e Bankës
Qendrore Evropiane.

BQK-ja dhe BQE-ja pajtohen për vazhdimin e linjës REPO

Taipei, 31 janar- Ushtria e Tajvanit
më 31 janar nisi stërvitjet dyditore
në det dhe ajër për të praktikuar
mbrojtjen në rast të një sulmi të
befasishëm nga Kina.
Pothuajse çdo ditë, luftanijet
kineze lundrojnë në ujërat përreth
Tajvanit dhe avionët luftarakë
fluturojnë drejt ishullit dhe më pas
kthehen mbrapsht. “Çdo veprim
joracional i njëanshëm shumë
lehtë do të mund të

përshkallëzonte tensionet dhe të
sabotonte stabilitetin në rajonin e
Ngushticës së Tajvanit”, deklaroi
për gazetarët në bazën detare
Tsuoying në jug të Tajvanit, Sun Li-
fang, zëdhënës i Ministrisë së
Mbrojtjes.
Kina pretendon se ishulli
vetëqeverisës, me 23 milionë
banorë, është pjesë e territorit të saj
dhe thotë se ky territor duhet të
vihet nën kontrollin e Pekinit.

Tajvani për një kohë të gjatë ka
shkaktuar telashe në raportet mes
Shteteve të Bashkuara dhe Kinës.
Përderisa raportet janë
përkeqësuar në vitet e fundit mes
dy rivalëve, frika është rritur se
Uashingtoni mund të përfshihet
në luftë, nëse shpërthejnë
armiqësitë.
Ministria e Mbrojtjes së Tajvanit në
buletinin ditor tha se shtatë avionë
luftarakë dhe katër anije të marinës

së Kinës u detektuan përreth
ishullit në 24 orët e fundit. Po ashtu
raportoi se një balonë kineze është
detektuar në veri të ishullit.
Stërvitjet vjetore ushtarake në
Tajvan po mbahen më pak se tre
javë pasi Lai Ching-te u zgjodh
president i ri, duke fituar mandatin
e tretë me radhë të Partisë
Demokratike Progresive, e cila
kundërshtohet nga Kina.
Stërvitjet ushtarake kanë për synim

edhe që të rrisin edhe besimin e
publikut ndaj aftësive të ishullit për
të mbrojtur veten.
Përderisa ushtria e Tajvanit është
shumë më e vogël sesa e Kinës,
ishulli vetëqeverisës po blen
armatime të teknologjisë së lartë
nga Shtetet e Bashkuara, po
revitalizon industrinë vendore të
armëve dhe ka zgjatur shërbimin e
detyrueshëm ushtarak nga katër
muaj në një vit.

Tajvani me stërvitje ushtarake për
t’u mbrojtur nga kërcënimi i pushtimit kinez

Në një lëvizje të papritur, grupi më
i fuqishëm i militantëve të
mbështetur nga Irani në Irak,
Kataib Hezbollah, njoftoi të
martën pezullimin e operacioneve
ushtarake kundër Shteteve të
Bashkuara në rajon, dy ditë pasi
një sulm me dron vrau 3 ushtarë
amerikanë dhe plagosi dhjetëra të
tjerë.
Megjithatë, grupi shtoi se do të
vazhdojë të mbrojë popullin e

Gazës në mënyra të tjera.
“Njoftojmë pezullimin e
operacioneve ushtarake dhe të
sigurisë kundër forcave pushtuese
amerikane, në mënyrë që të
parandalojmë turpërimin e
qeverisë irakiane”.
Ky hap prapa i atij që konsiderohet
si fraksioni më i fuqishëm i
armatosur i Rezistencës Islamike
në Irak, një grup ombrellë i
milicive të mbështetura nga Irani

në vend, vjen pasi Shtetet e
Bashkuara janë zotuar për
hakmarrje të fortë kundër sulmit
në bazën e Jordanisë.
Edhe pse nuk i kanë zbuluar
planet, Biden deklaroi të martën se
vendimi mbi mënyrën e
kundërpërgjigjes ishte marrë.
Shtetet e Bashkuara fajësojnë
Iranin, por thonë se nuk e duan një
luftë me të.
“Unë bëj përgjegjës Iranin në

kuptimin se ata po i sigurojnë
armatime njerëzve që kryen
sulmin. Nuk na duhet një luftë më
e madhe në Lindjen e Mesme. Nuk
po kërkoj këtë”.
Shtetet e Bashkuara kanë
sugjeruar se kundërpërgjigjja e
armatosur mund të vijë përmes
disa valëve të ndryshme. Sipas
ekspertëve mes skenarëve të
mundshëm të hakmarrjes
amerikane, përfshihen edhe

sulmet kundër bazave dhe
komandantëve të milicive pro
Iranit.
Por Uashingtoni mund të
shënjestrojë gjithashtu edhe
komandantë të lartë të Gardës
Revolucionare iraniane në Irak
dhe Siri. Teherani, që ka mohuar
përgjegjësinë paralajmëroi të
mërkurën se do t’i përgjigjej me
vendosmëri çdo sulmi kundër
Iranit.

SHBA-ja ka gati planin e hakmarrjes, 
Teherani: Do i përgjigjemi çdo sulmi 

Kosova me katër boksierë në turne-
un e Bullgarisë

Kosova do të përfaqësohet me tre boksierë e një
boksiere në turneun ndërkombëtar në kalendarin e
Federatës Botërore të Boksit – IBA. Turneu “Strandja”,
i 75-ti me radhë, do të mbahet nga 4 deri më 11
shkurt në Sofje të Bullgarisë. Kosova në këtë turne do
të përfaqësohet me boksieren Donjeta Sadiku (60 kg)
dhe me boksierët Bashkim Bajoku (54 kg), Loris Idrizi
(71kg) dhe Taulant Jakupi (86 kg). Ekipi do të
udhëhiqet nga ushtruesi i detyrës së selektorit, Musli
Zymberi, selektori i femrave Faton Xhakli, trajnerja
Marjola Sallauka dhe nga gjyqtari ndërkombëtar,
Latif Demolli, i cili do ta ndajë drejtësinë. 
Federata e Boksit e Kosovës njofton tutje se në listë
për të marrë pjesë në këtë turne ka qenë edhe
Shpëtim Bajoku (67 kg), por që do të mungojë për
shkak të një lëndimi. Në këtë turne janë paraqitur
për pjesëmarrje 44 shtete nga 6 kontinente, pra një
mini Kampionat Botëror, me më shumë se 460
përfaqësues nga e gjithë bota. Pra, konkurrenca do të
jetë mjaft e fortë.

Liria ndahet me trajnerin Mirsad
Jonuz 

Skuadra e Lirisë e ka ndërprerë bashkëpunimin me
trajnerin Mirsad Jonuz. Kjo ndarje erdhi vetëm pak
muaj pasi skuadra prizrenase e emëroi atë në krye të
shtabit teknik. “Po. Liria e ka ndërprerë kontratën me
marrëveshje të dyanshme. Trajnerin e falënderojmë
për punën dhe i urojmë suksese”, ka thënë për faqen
zyrtare të klubit, kryetari Valon Osmani. Liria ka
njoftuar tutje se shpejt do ta zyrtarizojë trajnerin e ri,
që do t’i prijë skuadrës në edicionin pranveror.  

Ademi takohet me ambasadorin e
Kosovës në Japoni: Diskutuam për
zhvillimin e futbollit

Kryetari i Federatës së Futbollit të Kosovës, Agim
Ademi, po qëndron për vizitë në Japoni. Në
“Facebook” ai ka njoftuar se në Tokio po qëndron me
ftesë të FIFA-s për një seminar me federatat anëtare.
“Gjatë vizitës në Tokio, ku po qëndroj me ftesë të
FIFA-s, për një seminar me federatat anëtare, pata
kënaqësinë ta vizitoj Ambasadën e Republikës së
Kosovës, ku u prita ngrohtësisht nga ambasadori
Sabri Kiçmari”. “Me këtë rast diskutuam për
zhvillimin e futbollit në Kosovë si dhe për futbollin
nëpër breza, kur edhe vetë ambasadori ishte
futbollist i Llapit”. “Po ashtu diskutuam për
mundësitë e bashkëpunimit  edhe përmes sportit me
një shtet tejet të zhvilluar si Japonia. Gjatë këtij
takimi ambasadorit Kiçmari ia dhurova një fanellë të
Kombëtares së Kosovës si mbështetës dhe adhurues i
futbollit”, ka shkruar Ademi.

SHKURT 

Veton ZYMBERI, redaktor i sportit

Kosova me tetë 
xhudistë në Paris 

PRISHTINË, 31 JANAR - Nga 2 deri më 4
shkurt do të mbahet Grand Slami i
Parisit në xhudo. Në këtë garë
prestigjioze do të paraqitet edhe
Kosova me tetë garues. Vjet Kosova
ishte përfaqësuar në Paris me pesë
xhudistë, teksa këtë vit trajneri i
Kosovës në xhudo, Driton Kuka, ka
vendosur të marrë pjesë me plot
tetë xhudistë. Në krye të ekipit të
Kosovës do të jenë kampionet
olimpike Distria Krasniqi e Nora
Gjakova. Po ashtu, do të garojnë
edhe xhudistet Laura Fazliu,

Loriana Kuka dhe Flaka Loxha, si
dhe xhudistët Akil Gjakova,
Dardan Cena e Shpati Zekaj.
Distria Krasniqi është bartësja e
parë në kategorinë deri 52
kilogramë, ndërsa për të artën
pritet të luftojë me xhudiste si
italiania Odette Giuffrida,
britanikja Chelsie Giles e izraelitja
Gefen Primo. Nora Gjakova është
bartësja e gjashtë në kategorinë
deri 57 kilogramë, ku konkurrenca
është e jashtëzakonshme.
Kanadezet Christa Deguchi dhe

Jessica Klimkait janë bartëset një e
dy. Laura Fazliu është bartësja e
dytë në kategorinë deri 63
kilogramë, menjëherë pas
kanadezes Catherine
Beauchemin-Pinard. Ikona
franceze, Clarisse Agbegnenou,
vlerësohet me potencial për të
shkuar deri në finale në këtë
kategori. Xhudistët e tjerë të
Kosovës nuk janë në mesin e
bartësve. Në ditën e parë të garave,
të premten, do të garojnë Distria,
Nora dhe Flaka Loxha.

MITROVICË, 31 JANAR - KB Trepça e
ka paraqitur transferimin e ri
Brandon Edwards. Basketbollisti
amerikan ka nënshkruar me
gjelbër e zinjtë dhe do të jetë
pjesë e tyre në pjesën e mbetur
të edicionit. Edwardsi së fundmi
luajti në Hong Kong, derisa më
parë ka bërë karrierë edhe në

Francë, Arabi Saudite, Izrael,
Finlandë dhe Spanjë. Edicionin
e shkuar në Francë, Edwards ka
luajtur me një mesatare prej
dhjetë pikëve dhe pesë kërcime
për ndeshje. “Të përkushtuar
për të vazhduar me ecuri
pozitive, kemi angazhuar edhe
një lojtar. Brandon Edwards

është ardhja më e re në ekipin
tonë. Edwards është 32-vjeçar,
ka përvojën e duhur dhe luan në
pozitat 4 e 5. Më shumë cilësi e
forcë afër koshit, në rrugëtimin
drejt trofeve të radhës. Mirë se
vjen në familjen gjelbër e zi,
Edwards!”, thuhet në njoftimin e
Trepçës.

KB Trepça zyrtarizon transferimin Brandon Edwards

LEIPZIG, 31 JANAR -Ylli i Kosovës,
Edon Zhegrova, mund ta
vazhdojë karrierën në Gjermani,
pasi interesim serioz për
shërbimet e tij ka shprehur ekipi i
Leipzigut. Siç raporton ‘Sky
Germany’, drejtuesit e klubit janë
duke shqyrtuar mundësinë për të

bërë një ofertë në drejtim të Lilles
për shërbimet e Zhegrovës.
Sidoqoftë, problem mbetet
shuma që po kërkon ekipi i Lilles
për ta lejuar sulmuesin që të
largohet, pasi thuhet se klubi
francez po kërkon rreth 17-20
milionë euro për ta liruar atë.

Leipzigu, në anën tjetër,
momentalisht besohet se ka
refuzuar ta paguajë këtë shumë,
megjithëse mbetet të shihet nëse
gjatë negociatave palët do të
arrijnë ta gjejnë gjuhën e
përbashkët. Një faktor që mund
të ndihmojë në realizimin e këtij

transferimi është vetë Edoni, pasi
ai thuhet se po ëndërron të kalojë
te një klub i madh në Gjermani.
Kjo nuk është hera e parë që Lille
vihet pas 24-vjeçarit pasi
interesim për të kishte shprehur
edhe gjatë kohës kur Zhegrova
luante për Baselin.

Leipzigu shpreh interesim për Zhegrovën 

Alonso shihet si zëvendësues i Kloppit 

Xabi Alonso po shihet si zëvendësues i Jurgen Kloppit në
skuadrën e Liverpoolit. Trajneri gjerman ditë më parë ka
dhënë lajmin për largim nga Liverpooli në fund të
sezonit, derisa prestigjiozja gjermane “BILD” raporton
se në vend të Kloppit në “Anfield” do të vijë ish-
mesfushori Xabi Alonso. Alonso mund të largohet në
verën e këtij viti, nga “Aspirinat”, për shkak të një
klauzole tejet të veçantë që ka në kontratën e tij me
skuadrën e Bayer Leverkusenit. Bëhet fjalë për një
klauzolë, e cila e lejon 42-vjeçarin të largohet nga stoli i
“Aspirinave” në rast se vjen një ofertë nga tri klube të
mëdha evropiane, Real Madrid, Bayern Munchen ose
Liverpool, skuadra këto, ku vetë Alonso ka qenë
protagonist gjatë karrierës së tij e ku ka arritur të fitojë
thuajse gjithçka.

Ancelotti zbulon të ardhmen e Modriqit

Mesfushorit Luka Modriq i skadon kontrata sërish në
fund të sezonit, por ndryshe nga sezonet e fundit, ku
supozohej se të dyja palët donin ta vazhdonin
marrëveshjen, kjo është më pak e qartë tani, pasi 38-
vjeçari nuk është më zgjedhja e parë e trajnerit. Kroati
hodhi poshtë një ofertë të madhe nga Arabia Saudite në
verë dhe një raport i fundit pretendonte se ai dëshiron
të qëndrojë te Real Madridi përtej këtij sezoni. Trajneri
Carlo Ancelotti u pyet nëse dëshironte që Modriqi ta
vazhdonte sezonin e ardhshëm. “Ai është një legjendë e
këtij klubi dhe e futbollit. Ai do të duhet t’i marrë
vendimet për sezonin e ardhshëm”, u përgjigj Ancelotti.

Benzema qëndron tek Al-Itihadi 

Karim Benzema ka qenë një nga protagonistët e kësaj
merkatoje janari, me sulmuesin francez që shprehu
dëshirën e tij për t’u larguar nga Al-Itihadi. Për të erdhën
oferta të shumta nga klube të ndryshme, përfshirë edhe
Chelsean që donte ta zëvendësonte Armando Brojën me
të. Së fundmi, “The Athletic” ka zbuluar se ku do të luajë
Benzema deri në fund të sezonit dhe, sipas prestigjiozes
angleze, ai nuk do të lëvizë nga Arabia Saudite. Thuhet
se 36-vjeçari ka “ulur gjakrat” me Al-Itihadin dhe se
bashkëpunimi mes palëve do të vazhdojë.

Rashfordi në ‘radarin’ e PSG-së 

Skuadrës franceze Paris Saint-Germain sërish i është
ngjallur interesimi për sulmuesin anglez Marcus
Rashford. Sipas “Inews”, skuadra e Ligës 1 është e
përgatitur për ta bërë anglezin objektivin kryesor në fund
të sezonit aktual, shkruan “Goal”. PSG-ja, e cila
gjithmonë e ka admiruar sulmuesin, po merr parasysh
gjendjen e tij të vështirë te Manchester Unitedi.
Pavarësisht prej synimit të Unitedit për ta mbajtur të
diplomuarin në staf dhe për t’i mundësuar atij ta
përmbushë potencialin e tij të plotë në klub, skuadra e
Ligës 1 është e përgatitur për ta bërë ndërkombëtarin
anglez objektivin e tyre kryesor në fund të sezonit aktual.

SHKURT 

Mercedesi e mbylli vitin 2023
në vendin e dytë në renditjen
për konstruktorë. Një pozicion
ky më i mirë se vendi i tretë i
një viti më parë. Gjithsesi,
makina gjermane nuk arriti të

fitojë asnjë nga 22 garat e
zhvilluara vjet, një rezultat ky
mjaft zhgënjyes për një makinë
që dominoi për vite me radhë
në Formula 1. “Mercedes duhet
të kthehet në rrugën e duhur sa

më shpejt të jetë e mundur,
nuk ka dyshime për këtë. Nëse
nuk do të ishte kështu, do të
thoshte se ata nuk dinë më të
ndërtojnë një makinë të aftë
për të fituar”, ka thënë Ralf

Schumacher, ish-piloti
gjerman. “Nëse nuk fitojnë
edhe këtë sezon, kjo do të ishte
fatale për një markë si
Mercedes dhe për sukseset e
saj në vitet e fundit. Do të ishte

shumë e rëndësishme që F1 të
kishte një Mercedes të fortë
përpara, por Red Bulli dhe
Verstappeni do të vazhdojnë të
dominojnë”, u shpreh më tej
Schumacheri.

Ralf Schumacher: Një tjetër vit pa fituar do të ishte fatale për Mercedesin 

PODUJEVË, 31 JANAR - Skuadra e
Llapit ka njoftuar se e ka kryer
transferimin e sulmuesit anësor
Adem Maliqi, i cili së fundmi
ishte pjesë e Feronikeli ’74.
Klubi llapjan ka vazhduar
përforcimet në afatin kalimtar të
janarit, duke transferuar edhe
Maliqin, pas mbrojtësit Landrit
Rama. Është vetë klubi nga
“Zahir Pajaziti” që ka njoftuar
rikthimin e 26-vjeçarit në
Podujevë. “KF Llapi dhe
sulmuesi i krahut, Adem Maliqi,
kanë arritur marrëveshje
bashkëpunimi. Maliqi rikthehet
sërish në shtëpi dhe do ta rrisë
konkurrencën në repartin
ofensiv të skuadrës”, thuhet në
njoftimin e skuadrës së Llapit.
Maliqi është paraqitur nga
drejtori sportiv, Mentor Zhdrella,
i cili i ka dëshiruar mirëseardhje,
ndërsa Maliqi ka treguar se është
ndjenjë e jashtëzakonshme. “Po
kthehem sërish në vendlindje

dhe në shtëpinë time. Besimin e
drejtuesve të klubit do të
mundohem në maksimum t’jua
shpërblej me paraqitje të mira në
fushë, normalisht me gola e
asistime sepse golat e asistimet
na karakterizojnë neve si

sulmues. Ekipi është shumë i
mirë, pritja ka qenë e mirë dhe
na mbetet vetëm të punojmë
maksimalisht që t’i arrijmë
objektivat e klubit, e që
normalisht janë trofetë dhe
Evropa”, ka thënë Maliqi. 

Maliqi pas rikthimit te Llapi:
Synojmë daljen në Evropë  

Bostoni mbetet skuadra më e
mirë në NBA e këtij sezoni, duke
mbajtur rekordin më të mirë me
37 fitore dhe 11 humbje. Celticsi
fitoi përsëri, së fundmi 129-124
ndaj Indianas, në një sfidë të
ekuilibruar. Të gjithë titullarët e
Bostonit realizuan mbi 17 pikë,
ku u dallua i zakonshmi Tatum

me 30 pikë. Bostoni dominoi në
gjysmën e parë të sfidës, duke
shkuar në 15 diferencë dhe më
pas administroi deri në fund
fitoren, duke e mbyllur me
diferencë. Celticsi shkon në 5
fitore më shumë se vendi i dytë
në Lindje, që mbahet nga
Milwaukee. Në Perëndim, vjen

humbja e dytë radhazi për Los
Angeles Lakersin, që zbret në
zonën “play-out”. Kalifornianët
u mundën me rezultat 138-122
në fushën e Atlantas, ndeshje e
dominuar nga vendasit, ku u
dallua Trae Young me 26 pikë e
13 asistime. Ndërkohë, rikthehet
te suksesi ekipi i Golden States,
që mundi me rezultat 119-107
Philadelphian. Ndeshje magjike
për Stephen Curryn, autor i 37
pikëve. Gjithsesi, Warriorsi
mbetet në vendin e 13-të,
shumë larg zonës “play-off”.
Deri më tani një sezon për t’u
harruar për Golden Staten, që
shihej si një nga favoritët në
Perëndim.

Bostoni nuk fal në Lindje,
sërish humbasin lakersat

REZULTATET 

Atlanta - Lakers 138-122
Boston - Indiana 129-124
New York - Utah Jazz           118-103
Chicago - Toronto 107-118
Golden State - Philadelphia   119-107

NJOFTIM

Njoftojmë të gjithë klientët se Shoqëria me Përgjegjësi të
Kufizuar “Market Dionisi” SH.P.K. me seli në Gjilan, me
pronar Blerta Bllaca, ka marrë vendim të shuajë biznesin me
nrb. 811887902 dhe ka caktuar likuidatorin për zhvillimin e
procedurës së Likuidimit. Njoftohen të gjithë klientët që kanë
raporte Kreditore - Debitorë në këtë korporatë që të paraqiten
në afatin 30 ditor nga data e shpalljes në gazetë.

OBAVESTENJE

Obavestavanje se svi klienti da drustvo sa “Market Dionisi”
D.O.O. Gnjilane, sa vllasnikom Blerta Bllaca, donelo odluku o
prestani rada sa nrb. 811887902 ujedno imenovao Likvidatora
o sprovodjenju postupka likfidacije. Obavestavaju se svi klienti
koji imaju obaveze i potrazivanja u navedenoj firmi, da se jave
u roku od 30 dana od dana objavljivanja o novine.

ANNOUNCEMENT

We inform al customers that the limited liability “Market
Dionisi” L.L.C. with headquarters Gjilan, with owner Blerta
Bllaca, has come to the decision to quit its business: 811887902
the company has appointet a liquidator wsho is going to
oversee the liquidator process. All clients who have the
mortgager – mortgage accounts in this company are kindly
request to show up within 30 days starting from the day of
newspaper announcement- publication.

- Besart Malaj nga Gjakova shpall të
pavlefshme dëftesat dhe diplomën e
shkollës së mesme “Hajdar Dushi”
Gjakovë.

- Valon Dula nga Gjakova shpall të
pavlefshme diplomën e SH.M “Hysni
Zajmi”, drejtimi Teknik i Teknologjisë.

- Musa Hashani shpall te pavlefshme
4 dëftesa, diplomën , vërtetimin për
gjendjen e notave dhe mungesave
Q.K. “11 Marsi” Prizren.

- Betul Kabash shpall te pavlefshme
dëftesat e kl Vl- lX shfmu “Mati
Logoreci” Prizren.

- Memli Bala shpall te pavlefshme
dëftesat e kl X,Xl,Xll, Xlll shme “Ymer
Prizreni” Prizren.

- Arbresha Hajra shpall te pavlefshme
dëftesat e kl l - Vlll shfmu ”Mati
Logoreci“ Prizren.

- Përparen Krasniqi shpall të
pavlefshme certifikatën e biznesit me
numër 810055336 "155SHOES"
SHPK

- Lëshohet banesa me qira ne qendër
të Prishtinës afër Sheshit Zahir Pajaziti,
banesa është dy dhomshe e mobiluar,

lëshohet me qira prej 1 qershori deri
me 1 gusht (dy muaj), çmimi sipas
marrëveshjes. Për informata në tel.
044/171-328.

- Lëshoj banesën e re me qera në
qendër prapa teatrit Kombëtar, me
sipërfaqe prej: 60 m2. Banesa ka një
dhomë gjumi, sallon dhe kuzhinë. Ka
të gjitha pajisjet. Çmimi: 300 €uro.
Banesa lëshohet për afate të gjata dhe
të shkurtra. Informata në tel: 049\44-
888-801 (viber)

- Lëshoj banesë me qira, penthouse.
Banesa gjendet te Rrethi i Veternikut
në Prishtinë. Banesa ka 150 m2, dhe
ka 3 dhoma, dy banjo, 2 garazha si
dhe shpajz. Për info mund të na
kontaktoni në këtë nume të tel:
049-440-466.

- Lëshoj banesën një dhomshe me qira
, ne lagjen Dardania afër Postës
Kryesore (posta e Madhe) Kroi i
Bardhe, banesa është e mobiluar
tërësisht. Për informata lajmërohuni
në tel: 044/558-894 Prishtinë.

- Lëshoj me qira banesën e mobiluar
te salloni i mobileve "ALBED" në Fushë
Kosovë. Banesa i ka 65 metra katrorë
dhe është e gatshme për banim. Më
shumë informata në: 044/706-079.

>> SHPALLJE TË VOGLA <<

P R I S H T I N Ë

